
ngeloegerain; nanging jan sewiteran ibanē njak. Boeină jan

tjdok ibă tekēn pesobajă, tan oeroengan sewiteran ibanē gan-

toeng gelah nganti mali. Gelising tjerită sewiteran I Dēwă

Gedē Pageh poenikă ngiring dados soeksoekan.

I Dēwă Gedē Pageh raris mepamit boedal, moepoetang kar-

jan semeton Idanē. Nangkaning raoeh pesobajanē, raris ldă<r>
metoelak, patjang nangkil ring Sang Peraboe, njadiă patjang

kesisipang, mangdă sampoen tjedok ring pgesengketă. Ring

margi Idă ketedoenin antoek sabeh bales pisan, oeloengan

tojane ageng-ageng pisan, kilap, tatit sami sander-sinander,

soearanipoen saling tamboengin. Doning asapoenikă, ngar-

diang danoe-danoenē kalih segaranē sami mantjoeh, bengawan-

bengawan kalih toekad-toekadē sami belaboer, loeir kadi tapă

memargi; akēh taroenē agoeng alit sepinggiring toekad poenikă

poengkat keperapal, raris anjoed. I Dēwă Gedē Pageh ngeraris

kēwanten memargă moenggah tedoen ring goenoengē, man-

djing alas, medal alas, ngelintangin akoedang-koedang toekad.

Pemoepoet napak ring sisin bengawanē, tojanipoen ageng,

toer dalem kalih seoloek pisan. Irikă I Dēwă Gedē Pageh tan

wēnten medoee pewilangan. Sabehē sajan soeē sajan deres,

kedoeloerin antoek angin selaoeng ; kēnginan meweweh-weweh

meweh Idanē, toemoeli melinggih ngoeoet tjokor, sarwi noenas

itjă ring Idă Sangiang Peramă kawi, mangdēnē sampoen

ngantos Idă njedokin pesengkētă, kalih mangdă sampoen

sewiterane memanggoehang padem. Woes poenikă raris

Idă sahasă metjeboer, ngelangi sekereng-kereng Idanē, mangdă

meresidaang oegi ngelintang. Saking sihing Sangiang Kawi-

wasă, I Dēwă Gedé Pageh njidaang ngelintang, raris Idă

gegelisan memargi, antoek soemangsajan Idanē tan kēngin

raosang, seantoekan soerjanē sampoen mekirē djegdjeg. Se-

malih pesengkētanē goemanti ring raină poenikă oegi, Idă

patjang napak ring adjeng Idă Sang Peraboe. Ring setenga-

hing margi Idă ketjandak antoek begal. I Bégal mepitakēn

ring I Dēwă Gedē Pageh, nakēnang barang-barang sane baktan

Idă. Saoer Idă, tan wēnten pisan maktă barang poenapă

